
«РУХАНИ ДҮНИЕТАНЫМ», «РУХАНИЛЫҚ» КАТЕГОРИЯЛАРЫНЫҢ 

ПЕДАГОГИКАЛЫҚ ЖӘНЕ ПСИХОЛОГИЯЛЫҚ ҰҒЫМДАРЫ 

 

Рухани дүниетанымның даму мәселесі және руханилық қоғам дамуының барлық 

салаларында өзекті болып саналады. Қоғамдағы тұлғаның, мұғалімнің рухани дүниетанымы 

мен руханилығы мемлекеттің әлеуметтік құрылысы мен оның идеологиясы, діни және 

зайырлы көзқарастары, педагогикалық ғылымның дамуы деңгейіне байланысты өзгеріп 

отырады. Сондықтан барлық қоғам мүшелерінің рухани дүниетанымы мен руханилығы 

тұлғаның педагогикалық дайындығының маңызды сипаттамалық белгісі болып табылады. 

Зерттеу мәселесі «Рухани жаңғыру» бағдарламасы аясында өзекті болып саналады. Сол 

себепті бағдарлама шеңберіндегі шаралар кешені берілген тақырыптың өзегі деп ойлаймыз. 

Жаһандану шарттарында «Рухани дүниетаным» және «Руханилық» категориялары маңызды 

мәселе болып табылады. Осы мақаланың мақсаты болып берілген мәселені жинақтау және 

жүйелеу, рухани дүниетаным мен руханилықтың рөлін, орнын анықтау болып саналады. 

Мақсатқа жету үшін берілген жұмыста білім берудегі рухани дүниетаным мен руханилық 

мәселесіне байланысты кейбір қорытындылары қарастырылады. Рухани дүниетаным мен 

руханилық мәселесіне байланысты дамытудың негізгі қағидалары мен ғылымда бар 

жұмыстар талқыланады. Өйткені берілген категориялар ғылымда толықтай зерттелмеген 

және зерттелуі тиіс көптеген өзекті мәселелері жетерлік. Берілген мақалада рухани 

дүниетаным және руханилықтың, оның педагогикадағы және психологиядағы негізгі 

түсініктеріне ерекше назар аударылады. Мақалада берілген категорияларды теориялық 

түсінудің өзектілігі мен маңыздылығы дәйектеледі. Рухани дүниетаным мен руханилықтың 

қалыптасуы мен сақтаудағы кейбір теориялық мәселелері ұсынылған.  

Кілт сөздер: рухани дүниетаным, руханилық, білім, тәрбие, қоғам, сана, ойлау, 

болмыс.  

Pedagogical and Psychological Concepts of the Category 

«Spiritual Worldview» and «Spirituality» 

 

The problem of developing the spiritual worldview and spirituality was the development of 

society at all stages. The spiritual worldview and spirituality of the individual, teachers in society 

changed depending on the level of the social structure of the state and its ideology, religious and 

secular views, the development of pedagogical science. Therefore, the spiritual worldview and 

spirituality of the whole society is one of the most important characteristics of the pedagogical 

preparation of the individual. The research problem is relevant in the framework of the program 

«Rukhani zhangyru». Therefore, we believe that a set of activities under the program is the core of 

this topic. Spiritual worldview and spirituality is the most important issue in the context of 

globalization. The purpose of this article is to generalize and systematize this problem, to determine 

the role and place of the spiritual worldview and spirituality. To achieve the purpose, this study 

discusses some of the findings of scientists on the problem of spiritual worldview and spirituality in  

education. The discussed fundamental principles of development and existing scientific works on 

the problem of spiritual worldview and spirituality. Many actual issues can be considered in the 

notion of concept since these categories has not yet been studied in science. In this article special 

attention is paid to spiritual worldview and spirituality and its basic concepts, which is one of the 

most important problems in pedagogy and psychology. The article the relevance and importance of 

theoretical understanding of the data category. Presented some theoretical problems of the 

formation and preservation of spiritual worldview and spirituality. 

Keywords: spiritual worldview, spirituality, education, upbringing, society, consciousness, 

thinking, existence. 

Педагогические и психологические понятия категории  

«Духовное мировоззрение» и «Духовность» 

 

Проблема развития духовного мировоззрения и духовность не теряют актуальность на 

всех этапах развития общества. Духовное мировоззрение и духовность личности, учителя в 

обществе меняется в зависимости от уровня социального строя государства и его идеологии, 

религиозных и светских взглядов, развития педагогической науки. Поэтому духовное 

мировоззрение и духовность всего общества является одной из важнейших характеристик 

педагогической подготовки личности. Проблема исследования является актуальной в рамках 

программы «Рухани жаңғыру». Поэтому мы считаем, что комплекс мероприятий в рамках 

программы является ядром данной темы. В условиях глобализации категории «Духовное 

мировоззрение» и «Духовность» являются наиболее важной проблемой. Целями настоящей 

статьи являются обобщение и систематизирование данной проблемы, определение роли и 

места духовного мировоззрения и духовности. Для достижения цели в данном исследовании 

рассматриваются некоторые выводы ученых по проблеме духовного мировоззрения и 

духовности в образовании. Обсуждаются основополагающие принципы развития и 

существующие научные работы по проблеме духовного мировоззрения и духовности. 

Поскольку данные категории еще не полностью изучены в науке, существует много 

актуальных проблем, которые нужно изучить. В данной статье особое внимание уделяется 

духовному мировоззрению и духовности и основным связанным с ними понятиям, которые 

являются важнейшими вопросами педагогики и психологии. В статье обосновываются 

актуальность и важность теоретического понимания данных категорий. Представлены 

некоторые теоретические проблемы становления и сохранения духовного мировоззрения и 

духовности. 

Ключевые слова: духовное мировоззрение, духовность, образование, воспитание, 

общество, сознание, мышление, бытие. 

Кіріспе 

Педагогика және психология ғылымдарында рухани дүниетаным түсінігіне байланысты 

ұғымның біржақты көзқарастары қалыптаспағандығын айта кеткеніміз жөн. Педагогикада 

және психологияда ұғым тек діни пайымдаулар шеңберінде ғана емес, зайырлы қоғам 

мағыналарына сәйкес түсініктер беріледі. Ғалымдардың басым бөлігі рухани тәрбиені 

адамгершілікке тәрбиелеудің негізі ретінде қарастырады. Бұл ойлар адамның рухани 

дүниетанымы олардың адамгершілік сезімімен байланысты деген тұжырымға келеді. 

Сонымен қатар, рухани және адамгершілік тәрбие әдеп бойынша қалыптасқан 

көзқарастардан тұрады. 

Егер біз рухани дүниетанымды жиынтықталатын жүйешік деп қарасақ, бұл құбылысқа 

қоршаған ортадағы түрлі факторлар ықпал жасайды. Жүйешікке адамның әрекетінен бастап, 

түрлі рухани ізденістер, алған білімі әсер етеді. Оның ішінде адамзат құндылықтарының 

орны да ерекше. Ғылыми әдебиеттерді талқылау барысында байқағанымыз, көптеген 

еңбектерде негізгі рухани құндылықтар қатарына жатады: жақсылық, әсемдік, ақиқат, өнер, 

щығармашылық, сүйіспеншілік. Аталмыш рухани құндылықтар жиынтығы адамның рухани 

дүниетанымына әсер ету барысында ішкі жеке өңдеулерден өтеді. Бұл өз кезегінде сана мен 

ойлау қабілеті арқылы рухани дүниетанымды қалыптастырады. Түрлі факторлар арқылы 

пайда болатын рухани дүниетаным болашақ мұғалімдердің көзқарастары мен пікірлерінде 

көрініс табады. 

Руханилық анықталуы күрделі категория. Ол дүние мен адамдағы рух көрінісінің 

жиынтығы болып табылады. Ғалымдардың басым бөлігі руханилықты адамгершілік 

құндылықтары мен дәстүрлерінде көрініс табатын, діни ілімдер мен тәжірибеде топтасқан 

қоғамды біріктірудің бастауы ретінде көрсетеді. Адамның дербес санасында руханилық ар-

ұжданмен тығыз байланыста болса, осы руханилық діни насихат, ағартушылық, тәрбие беру 

жұмыстары арқылы жүзеге асады. Күнделікті өмірде руханилықтың мынадай көріністері бар 

деп ойлаймыз: отбасы қатынастарында ата-аналар балаларына қоғам құндылықтарына сай 

тәрбие береді; діни сенімде руханилық айқындалады және дамиды; білімді азамат өзінің 

талғампаз және дамыған ақыл-ойымен руханилықты иеленеді; өнер туындылары 

руханилықтың дамуына қуат береді; мұқтаж адамдарға риясыз көмек беруді көздейтін 

қайырымдылық жасау руханилықты арттырады; қоғамдағы адамгершілік, этикалық 

қағидаларды сыйлау, заңға бағынушылық руханилықтың көрсеткіші саналады. 

Осы себептерге байланысты, «Рухани жаңғыру» бағдарламасының [1] маңыздылығы 

жоғары деп ойлаймыз. Себебі бұл бағдарламадан туындайтын міндеттер қазіргі қоғамның 

негізгі басым бағыттарының біріне жатады және зерттеу тақырыбының өзектілігін ашуға 

көмектеседі. 

Заманауи теорияда «Рухани дүниетаным» және «Руханилық» категорияларына 

байланысты түрлі көзқарастар қалыптасқан. Ұғым философия ғылымдарында кеңінен 

зерттелгенімен, қазіргі таңда педагогика және психология ғылымдарында ерекше мән беріліп 

келе жатыр. Осы себептерге байланысты, «Рухани дүниетаным» және «Руханилық» 

категорияларын жеке қарастырғанды жөн санаймыз. Өйткені ғылыми әдебиеттерде осы 

уақытқа дейін аталмыш категориялар туралы нақты түсініктер берілмеген. Бұл болашақ 

мұғалімдердің рухани дүниетанымы мәселелерін талдау барысында өзектілігі жоғары деп 

есептейміз. 
 

Зерттеу әдістері 

Зерттеу жұмысының әдістемелік және теориялық негізін тақырып бойынша жазылған 

ғалымдардың еңбектері құрайды. Ұғымды ашу үшін Scopus, Science Direct, Jstor және РИНЦ 

бойынша алынған ғылыми әдебиеттерді шолу әдіс ретінде қолданылып, аталмыш еңбектерде 

қолданылған материалдар назарға алынды. Ізденіс рухани дүниетаным, руханилық, білім, 

тәрбие, қоғам, сана, ойлау, болмыс кілт сөздеріне сүйену арқылы жүргізілді. Салыстырмалы 

тұрғыдан талдайтын әр түрлі тұжырымдамалар және жүйелік-құрылымдық, тарихи-

философиялық, институционалды талдау әдістері нәтижелерге жетуге арқау болды. 
 

«Рухани дүниетаным» категориясының түсініктері 

Рухани дүниетаным дүниетанымның күрделі категориясы болғандықтан қоғамдық 

және гуманитарлық ғылымдарда көп қарастырылады. Жалпы дүниетаным дүние және осы 

дүниедегі адамның орнын анықтайтын көзқарастар жүйесі деп ойлаймыз. Сонымен қатар, 

дүниетаным адамның қоршаған ортаға және өзін-өзі танудың жалпы қатынастары, 

көзқарастар негізіндегі өмірлік ұстанымдары, сенімдері, таным мен әрекеттер қағидалары, 

құндылықтық бағыттардың жиынтығын құрайды. 

Ұғымды алғаш рет неміс философы И. Кант 1790 жылы жарық көрген «Пікір 

қабілеттеріне сын» [2] атты еңбегінде қолданған. Бұл еңбегінде ол дүниеге көзқарасты 

табиғатты ұғыну, дүниені бақылау мағынасында түсіндіреді. Неміс идеализмін 

құрушылардың бірі Г.В. Гегельдің «Рух феноменологиясы» еңбегінде «моральды 

дүниетаным» түсінігі қолданылады. Біздің ойымызша, осы «моральды дүниетаным» ұғымы 

«рухани дүниетаным» түсінігіне жақын сияқты. Жалпы дүниетаным түсінігін неміс 

ойшылдары көп зерттеген. Мәселен, И. Гёте поэтикалық дүниетаным, Л. Ранке діни 

дүниетаным, Э. Гартман қазіргі физиканың дүниетанымы, В. Дильтей психикалық 

дүниетаным туралы айтады. 

Дүниетаным, ұлттық дүниетаным, рухани дүниетаным мәселелеріне отандық 

ғалымдардың да көңіл бөлгендігін айта кеткеніміз жөн. Мәселен, Ж.М. Әбділдин өз 

еңбегінде дүниетаным, дүниеге қатынастың субъектісі ретінде ру, тайпа саналатындығын 

айта келе, дербес индивид өздігінше дүниетаным жасаудан қашық екендігін дәйектейді. 

Әруақ, ырым, қыдыр, құт секілді адам түсінігін көрсететін ұғымдар қазақтың дәстүрлі 

дүниетанымының негізгі түсініктерін білдіретіндігін атап көрсетеді [3, 38-б.]. 

2013 жылдың 27–28 қыркүйегі аралығында Қазақстан Республикасы Білім және ғылым 

министрлігі, Ғылым комитетінің Философия, саясаттану және дінтану институты «Қазіргі 

әлемдегі философия: даму стратегиялары» тақырыбында І Қазақстандық философиялық 

Конгресс өткізген болатын. Аталмыш Конгресте дүниетаным мәселелері ғалымдар арасында 

терең талданды [4]. 

Б.Қ. Өтешова педагогика ғылымдарының кандидаты ғылыми дәрежесін алу үшін 

дайындалған диссертациясында халық тағылымы материалдары негізінде жоғары сынып 

оқушыларының дүниетанымын дамыту үрдісін теориялық тұрғыдан негіздеп, әдістемесін 

жасайды. Оқушылардың дүниетанымын дамытуға қажетті халық тағылымдары 

материалдарының қызметтік-мазмұндық сипаттамасын ұсынады [5, 15-б.]. 

Бүгінгі заманауи даму кезеңінде әлеуметтік өмірдің маңызды саласы болып табылатын 

білімнің көмегімен қоғамның рухани дүниетанымының ахуалы қалыптасатыны анық. Білім 

беру жүйесінің құрамдас бөлігі ретінде озық мәдени жетістіктерге негізделген рухани 

құндылықтар қалыптастыру саналады. Міне осы құндылықтар қоғамның рухани 

дүниетанымын қамтамасыз етудің маңызды факторы болып табылады. 

Соңғы жылдары педагогика және психология ғылымдары үшін адамның рухани 

дүниетанымы мәселесі қызығушылық туындатып отыр. Өйткені адамның рухани жағдайы 

мен ерекшеліктерін зерттеу оның өмірі мен мінез-құлқындағы ахуалдарды айқындайды. Өз 

кезегінде педагогика ғылымдары психология ғылымдарымен бірге болашақ мұғалімдердің 

рухани дүниетанымын анықтайды. Сондықтан психологиялық ойлардың дамуы барысында 

адамның өзін-өзі дамытуы, тұлғалық өсуі мен ішкі дүниесінің өзгерісі сынды адам 

психикасының құрылымдарын зерттеу және айқындау қажеттілігіне әкелді. 

Рухани дүниетаным адамзат санасы мен танымының өнімі. Бұл адамзат санасында 

қалыптасқан ойлардың күрделі жиынтығы. Түрлі ілімдер мен білім, сенімдер мен ойлар, 

сезімдер мен көңіл-күй, ұмтылыстар мен үміттер дүниетанымға жиынтықталып, адамның 

дүниені және өзін-өзі тануы түсінігі осы құбылыста қалыптасады. Ал, болашақ мұғалімнің 

рухани дүниетанымы адамның ішкі дүниесі мен бойында жиынтықталған білімі негізінде 

қалыптасқан құбылыс. Рухани дүниетаным адамның өмір мен дүниеге көзқарасы, оны 

қабылдау көрінісі мен қатынасының сипаттамалық белгісі. Адамның рухани дүниетанымы – 

тұлғаның, оның ішінде болашақ мұғалімдер мен бүкіл қоғамның рухани тәрбиесінің 

нәтижесінде көрініс табады. 

Зерттеу жұмысы барысында тақырып бойынша ғылыми әдебиеттердің тапшылығы 

байқалды. Зерттеу жұмыстарының басым бөлігі діни білім берумен байланыстырылады. 

Болашақ мұғалімдердің рухани дүниетанымы тек дінмен қалыптаспайтындығын ескерсек, 

мәселенің философиялық, педагогикалық және психологиялық қырларын қарастырған дұрыс 

деп санаймыз. 

«Рухани дүниетаным» және «Руханилық» категорияларының іргетасы қазақ ғұламала-

ры Қорқыт ата [6], әл-Фараби [7], Ж. Баласағұни [8], Қ.А. Ясауи [9] және қазақ ағартушы-

лары Абай Құнанбаев [10], Ш. Уәлиханов [11], Ш. Құдайбердиев [12], А. Байтұрсынов [13], 

М. Дулатов [14], М. Жұмабаев [15], Ж. Аймауытов [16] еңбектерінде қаланған. 

Жалпы «Қорқыт ата кітабы» түркі халықтарының жазба эпикалық ескерткіші болып 

табылады. Мұндағы әрбір оқиғаның жеке желісі бар және әрбір рухани мұра болып 

табылатын оқиғалардың негізгі кейіпкері ретінде ойшылдың тұжырымдары ұсынылады. Әл-

Фараби тек Аристотель мен Платонның еңбектеріне түсінік беріп қана қоймай, оның 

еңбектері көптеген ойшылдарға, орта ғасырлық Батыс Еуропаның философиясы мен 

ғылымының дамуына ықпал етті. Ж. Баласағұнидың «Құтты білік» поэмасы тек әдеби 

шығарма ғана емес, ол этикалық-дидактикалық және саяси-философиялық трактат. Бұл 

еңбектегі ойлар негізгі кейіпкерлер – әділдіктің символдық бейнесі Күн туды, бақ-дәулет 

бейнесіндегі уәзір Айтолды, ақыл-парасат бейнесіндегі уәзір баласы Ұғдүлміш, қанағат-

ынсап бейнесіндегі уәзір туысы Ордгүрміш арасындағы сұхбаттар түрінде өрбиді. 

Қ.А. Ясауидің «Диуани хикмет» еңбегі діни-философиялық сарындағы шығарма болып 

табылады. Мұндағы негізгі ойлар исламның басты қағидаларын айқындап, бүгінгі таңда да 

өз құндылығын жоғалтқан жоқ. 

Абай Құнанбаев еуропалық және орыс мәдениетін қазақ мәдениетімен жақындастыра 

алды. Оның дүниетанымына гуманистік идеяларды ұстанатын Шығыстың ақындары мен 

ғалымдары, орыс әдебиеті өкілдерінің шығармалары арқылы еуропалық әдебиетпен танысу 

негізінде әсер етті. Оның көзқарастары қазақ қоғамындағы оң өзгерістердің қалыптасуына 

мүмкіндік берді деп айтуымызға да негіз бар. Шоқан Уәлиханов ағартушылықпен бірге 

тарих, этнография, фольклор салалары бойынша ғылымның дамуына ерекше үлесін қосты. 

Оның зерттеулері Императорлық Орыс географиялық қоғамы еңбектерінде жарық көрді. 

Шәкәрім Құдайбердиев Батыс пен Шығыс ойшылдарының шығармаларын танысу арқылы өз 

дүниетанымын қалыптастырды. Оның философиялық еңбектерінің басым бөлігінде адамның 

руханилығы мен танымы, оны жетілдіру жолдары талданды. Елімізде Ахмет Байтұрсыновты 

«Ұлт ұстазы» деп атайтындығы баршамызға белгілі. Ол қазақ грамматикасын анықтау үшін 

қазақ тіліндегі ғылыми терминологияның негізін әзірледі. Міржақып Дулатовтың «Оян, 

қазақ!» еңбегін ХХ ғасыр басындағы зиялы қауымның халыққа айтқан үндеуі ретінде 

санаймыз. Бұл шығармасы бүгінгі таңда да қазақ халқына өзіндік рух беріп отыр. Мағжан 

Жұмабаевтың да еңбектері өз уақытында ауыр сындардан өтіп, бүгінгі таңда қазақ халқының 

игілігіне пайдаланылып жатқан тарихи мұра болып табылады. Ол жазушылық және 

публицистикалық қызметпен қатар, «Педагогика» еңбегін жазуы оның ұстаздық қабілетін де 

көрсетеді. Жүсіпбек Аймауытов та қазақ педагогикасы мен психологиясының негізін 

қалаушылардың бірі. Оның педагогика, психология және этикаға байланысты «Тәрбиеге 

жетекші» еңбегі 1926 жылы Орынбор қаласында, «Дидактика», «Психология» еңбектері 

1927 жылы Ташкент қаласында, «Сабақтың комплексті жүйесінің әдістері» еңбегі 1929 жылы 

Қызылорда қаласында, «Жан жүйесі және өнер таңдау» еңбегі 1929 жылы Мәскеуде жарық 

көрген. 



ЯСАУИ УНИВЕРСИТЕТІНІҢ ХАБАРШЫСЫ, №3, 2020 
 

166 

 

 
 

S. Griffioen [17] пікірінше, дүниетанымның кемеңгерлігі дүниеге деген ішкі 

сенімділіктен тұрады. Дүниетаным жеке және әмбебап сипатты өзіне біріктіреді. Сонымен 

бірге, ол қарама-қайшы сенімдер мен көзқарастар туғызады. Сәйкесінше, дүниетанымның 

көптігі жалғыз түсінікке қарағанда өзге пікірлердің қатысуына сәйкес келеді. 

Мұғалімдер өз дүниетанымын дамыту және оқытушылық тәжірибеде әріптестері, 

мектеп, оқушылар, отбасына ықпал ету үшін көбеюші императив ерекше әсер етеді. Оқу 

тәжірибесіне дайын емес, жеке мәдени тәжірибесінен тыс жұмыс жасайтын мұғалім оқу 

процесінде шиеленіс те туындатуы мүмкін. Оқушыларының көзқарастарын түсіну 

мұғалімнің оқыту, білім беру және мінез-құлық алғышарттарын тануға көмектеседі. Ал топ 

оқу орнының кең мәдени ортасы, достары, студенттер ата-аналарымен ұшырасады. Мұғалім 

дүниетаным туралы өз пікірін анықтап, дүние туралы көзқарастарын дамыта бастағаннан 

кейін олардың білім беру тәжірибесі негізінде жатқан пікірлерді сезіну жоғарылайды [18]. 

Рухани білім беруді оқу бағдарламасына енгізу маңызды болып табылады. Оқу 

бағдарламаларында руханилықтың жоқтығы білім берудің бекершілігін көрсетеді. Рухани 

білім студенттердің өмір мен рух жөніндегі сауалдарды зерттеуге мүмкіндік береді. Адам 

өмірінің рухани өлшемін енгізу арқылы білімгерлер адам мен мәдениеттердің рухани 

алаңдаушылығы мен мәселелерін айқындай алады [19]. 

Әмбебап қолданылатын әдістер ізденісі барысында заманауи оқытушы-педагогтардың 

тұлғалық дүниетанымы мен сенімі туралы жиі арттырып айтады. Постмодерн тұрғысында 

мұғалімнің бірегейлігі мен тәжірибесі арасындағы байланыс мойындалады және көп 

зерттеледі. Өйткені, осы екі элемент өзара байланысты және тәжірибелік жағынан 

бөлінбейтіндігі туралы көп айтылады [20]. 

Оқытуды ажырамас моралдық әрекет деп қабылдауымыз көптеген түсіндірмелер беруге 

мүмкіндік береді. Мұғалім шын мәнісінде адамгершілікті қалыптастыратын агент болып 

табылады: беделділік рөлі арқылы дос моделі, дем беруші, мотиватор, сауал беруші және т.б. 

қызметтер атқарады. Мұғалім жауапкершілігі өз сенімі жүйесін қайта-қайта, үздіксіз өзін-өзі 

сұрауды талап етеді. Дүние туралы түсіндірмелерді түрлі әдістермен қарастыру және өмірдің 

маңызды сауалдарына жауаптар өз дүниетанымына сыни, интроспективті қарауда 

құндылығы артады. Дүниетаным, шынайылық мұғалімнің жеке моральдық міндеттері 

түсінігіне әсер етіп, саяси, мәдени, діни және қоғамдық міндеттемелерде көрініс табады [21]. 

Болашақ мұғалімдердің жоғары сыныптардағы оқушылардың моральды және рухани 

дамытудағы психологиялық және педагогикалық дайындығы мәселесі тұлғаның барлық 

аспектілері көрініс табатын жалпылама контексінде қарастырылуы керек. Жоғары оқу 

орнындағы «Өзін-өзі тану» пәні арқылы білім алып жатқан болашақ мұғалімдердің 

дайындығына әсер ететін кәсіби және жеке сипаттамаларын анықтау маңызды міндет болып 

табылады. Сонымен қатар, болашақ мұғалімдердің психологиялық және педагогикалық 

дайындығының негізі ретінде әмбебап адамзат құндылықтары арқылы рухани және кәсіби 

өсу, студенттердің дүниетанымы мен мінез-құлқын қалыптастыруға жауапкершілік болуы 

керек [22]. Негізінен кез келген пән болашақ мұғалімдерді даярлау үдерісінде оларды 

адамгершілік және рухани дамуына ықпал жасауы қажет. Адамгершілік пен рухани 

тәрбиелеуге негізделген білім ғана ұрпақтың қоғамдық санасын дамытуға үлесін тигізеді.  

Ұлттың әл-ауқаты білім берудің сапасымен анықталады. Өз кезегінде білім беру сапасы 

мұғалімдердің өз кәсібіне қажет құндылықтар сапасымен айқындалады. Өз кәсібін 

құндылықтар негізінде жүргізетін мұғалімдер ғана үздік мұғалімдер болып табылады. 

Күнделікті өмірде көрініс табатын құндылықтар білім беру қағидасы ретінде қалыптасып, 

мұғалімнің шынайы мінезіне айналады [23]. Бұл тұста рухани педагогикаға тәсіл ретінде 

қарағанды дұрыс санаймыз. Қоғамда қалыптасқан құндылықтар негізінде болашақ 

ұстаздардың өз мамандығы бойынша жұмыстарын атқару барысындағы руханилықтың 

тәжірибесін қалыптастыра аламыз. Ал рухани құндылықтар арқылы барлық қоғам 

мүшелерінің тәрбиелілігі, жауапкершілігі, шыдамдылығы мен еңбекқорлығын дамыта 

аламыз.  

Педагогикадағы біртұтас білім беру философиялық бағытталу мен педагогикалық 

тәжірибені кең көлемде қамтиды. Оның назары біртұтастыққа шоғырланатындықтан адам 

тәжірибесі аспектілерінен алшақтауға тырысады. Осы эклектикалық әрекеттердің негізі 

болып табылатын идеялар бойынша білім беру тәжірибесі материалистікке қарағанда рухани 

дүниетанымға, шынайылық туралы динамикалық және біртұтас көзқарас қалыптастыруға 

мүмкіндік береді. Сонымен қатар, білім беру тәжірибесінің тұлғаның түрлі зияткерлік, 

физикалық, рухани, эмоционалдық, әлеуметтік және эстетикалық аспектілері арасындағы 

өзара байланыстар шеңберін дамытуды ұсынады [24]. Жалпы біртұтас білім беру 

оқушылардың қажеттіліктерін қанағаттандырып қана қоймай, ел дамуына өз үлесін қосатын 

болашақ азаматтарды қалыптастырудың іргетасы болуы керек. Ол үшін оқушылардың 

тұлғалық дамуы, ұстаз бен оқушы арасындағы ашық және демократиялық қатынастардың 

орнауы, оқушылардың өмірлік тәжірибесінің қалыптасуы, оқушылардың бойында өзгелердің 

мәдени құндылықтарын сыйлауы секілді дағдыларын жүйелендіреміз. 

Жұмыс орнында руханилықты кірістіру бүгінгі күннің маңызды қажеттілігі. 

Ұйымдастырушылық міндеттер мен жұмыстағы руханилық арасындағы өзара байланыстарға 

ерекше назар аудару керек. Жұмыстағы руханилықты басқару стилі, жұмыс пен өмір 

арасындағы тепе-теңдік, мекеменің азаматтық мінез-құлқы мен мәдениеті секілді 

аспектілермен салыстыруға болады. Эмпирикалық талдаулардан кейін жұмыстағы 

руханилық ұйымдастырушылық міндеттерге ерекше ықпал ететіндігі айқындалады [25]. 

Жалпы жұмыс орнындағы руханилық әрбір адамның ұйымдастырушылық қасиеттеріне әсер 

етеді деп ойлаймыз. Рухани ахуал қалыптасқан орта да ғана адамгершілік белгілері 

қалыптасады деген ойымыз да бар.  
 

«Руханилық» категориясының түсініктері 

Ғылымның түрлі бағыттарында руханилық ұғымын әр түрлі түсіндіреді. Өзінің 

шығуына байланысты «рух» және «руханилық» түсініктері ежелгі болып табылады және 

тарих, ғылым мен мәдениетте бай дәстүрлерге ие. Өткен ғасырдың 1990 жылдарынан бастап 

берілген ұғымдардың ғылыми түсіндірмелері өзгерді. КСРО кезеңінде бұл категориялар 

отандық ғылымның зайырлы гуманизм мен адамның дамуының ғылыми әдістемелерге 

жоғары дәрежеде сүйенуіне байланысты дербес мәртебеден айырылған еді [26]. Сонымен 

бірге, Е.Шагардинова өзінің кезекті еңбегінде тұлғаны тәрбиелеудің философиялық және 

педагогикалық аспектілеріндегі руханилық феноменінің генезисін талдайды [27]. Мәселені 

дәйектеу үшін Платон, И.А. Ильин, Б.Т. Лихачев, Е.И. Рерих, Ш.А. Амонашвили, 

Н.М. Романенко тұжырымдамаларына сүйенеді. 

А.Г. Заховаеваның тұжырымдамасы назарымызды қажет етеді: «Философия үшін 

тәрбие мен білімнің мағынасы (идеясы) маңызды, бұл тиістілік туралы сауал: білім өз 

мағынасына қарай қандай болуы тиіс, білімнің идеясы қандай болуы тиіс? Мұндай 

түсіндірме тұлғаның өзегі болып табылатын, білімнің барлық құрамдастары ізгілік 

мағыналарын иеленетін білім беру процесі тәсілдерінің тұтастығын талап етеді. Сонымен 

қатар, адамның әлеуметтік ортаға бейімділігін көрсететін тәрбие туралы жай айтып қана 

қоймай, тәрбиені адамның адами қасиеттерін ояту, «жанды өңдеу», яғни ізгілендіру деп 

түсіндірген дұрыс. Мұндай тәсілдің нәтижесі адамның руханилығы, өзінің шынайы табиғаты 

шыңына өрлеуін туындатады. Руханилық тұлға біртұтастығын қалыптастыратын тірекке 

айналады» [28]. Бұл зерттеу жұмысы ол тұлғаның дамуы оның руханилығы, психикалық 

және эмоционалдық дамуымен байланысты екенін дәйектейді. 

Г.Е. Пазекованың тұлға руханилығын психологиялық феномен ретінде қарастырған 

еңбегінде мәселенің ұзақ уақыт бойы ғылыми психологияда зерттелмеуін Кеңестер еліндегі 

психология ғылымдарының бағынышты болған идеологиялық бақылаудың салдары деп 

есептейді. Ғалымның пайымдауынша, «Сананы болмыс билейді» негізгі постулаты болмыс 

сананы билейді кері ұғымының күші мен шынайылығын елемеді [29]. Бұл сараптамалық 

жұмысында автор рухани болмыс ұғымын талдай келе, руханилық ұғымына қатысты 

тұжырымдарды жүйелейді: 

«М.М. Бахтин адамның өмір болмысы құрылатын үш ұғымның біртұтастығын атайды: 

нақты экзистенциялық ахуалдағы болмыс қатысушысының ойлауы, эстетикалық көрінісінің 

тамашалылығы және адамгершілік жауапкершілік. Оның айтуынша, «дене» – индивидтің 

кеңістіктік өлшемі, «жан» – уақытша өлшем, «рух» – индивидтің мағыналық өлшемі. 

Руханилық ұғымына өзін-өзі жетілдіру, кез келген істе шеберлікке жету, таным, 

адамгершілік және жоғары шеберлік кіреді. С.Н. Анисимовтың ойлауынша, руханилықтың 

ішкі мазмұны шынайы моральдық танымды құрады, ал рухани-адамгершілік сезім оның тек 

сыртқы көрінісі болып табылады. Ю.Г. Буртин руханилықты эмоциялар әлемімен 

байланыстырса, ал рухсыздықты эмоциялық сезімталдық шегінің төмендеуі, сезімсіздік, 

немқұрайлылықпен байланыстырады. П. Симонов Бахтин пікірлерін дамытып, 

руханилықпен өз санасындағы «өзге Меннің», яғни, әлемдік құндылықтар өлшеміндегі 

идеалдылық пен байлық, өзін төбе санап, осы өлшемдермен әрдайым ара-қатынастардың 

болуымен байланыстырады. Руханилық діни және зайырлы түсіндірмелерде 

дербестендірілген құндылықтар мазмұнын көрсететін «өзге Меннің» бірегейлігі, тұлғаның 

адамгершілік өзіндік рефлексиясы деп айтылады. 

У. Джемс алғаш рет діни қобалжу мен психология арасындағы байланыстарды 

анықтауға тырысты. Оның негізгі тезисі: адамның Құдаймен байланысы түпсаналы 

тәжірибенің терең деңгейлеріне сүйенеді. К. Юнг «Менді» біздің түсінігіміздің шегінен 

шығатын, танылатын болмысты көрсетуге қызмет ететін конструкт ретінде атап көрсетеді. 

Тең өлшемде ол «Біздің ішіміздегі Құдай» деп аталуы мүмкін, жоғары ең соңғы мақсат оған 

ұмтыладан тұрады». В. Франклдың сөзінше, «адамның рухани ортасында түпсаналы 

руханилық деп атауға болатын ұғым бар». М. Боуэн Ішкі Меннің (тұлғалық-орталықтанған 

тәсілдің рухани аспектілері) бар екендігі туралы айтады. Оның дәйектеуінше, ақыл-ес 

шегінен шығатын данышпандық пен білімнің қайнар – көзі болады. 

Ғылым өкілдері ішкі данышпандықтың болуы туралы сипаттауды бастады. Б. Браунға 

сәйкес, миды зерттеумен айналысушы ғалымдар мидың органикалық бөлігінен бөлек қуатты 

ішкі ақыл-ойдың көріністерінің бар екендігін куәландырады. Б. Браун ақыл-ойдың 

материалды субстраттар өндірісінен тәуелсіз дәрежесіне ие энергетикалық болмысы туралы 

болжамын алға тартады. Осылайша: а) білім мен данышпандық қайнар – көзінің болуы өз 

ішімізде; б) оның ақыл-ой шегінен трансценділігі; в) бұл қайнар-көзге тікелей тәжірибенің 

адам үшін қол жетімділігі айқындалды. Руханилық құрылымында бірнеше компоненттер 

айтылады, бірақ олардың барлығы жалпылама ортақ. 

А.И. Яценко адамның рухани әлемін үш ірі салаға бөледі – сезімдер әлемі, еріктер 

әлемі және ойлар әлемі. В.Н. Шердаков руханилықтың үш бастауын айтады: танымдық, 

адамгершілік және эстетикалық. Д.И. Дубровский адамның тұтастай рухани өмірінің бес 

компоненттер тобын қарастырады: құндылықтық-мағыналық, интуитивтік, эмоционалдық, 

мақсатты және еріктік. М.С. Каган рухани әрекеттің төрт аспектісі туралы айтады: 

шынайылықтың, оның танымының, құндылықтық ұғыну мен қатынасудың өзгеруі». 

Осы жүйеленген ойларға сәйкес ғалым руханилықтың жеті негізгі компоненті туралы 

айтады: 

1) жақсылық пен махаббат адамгершілік категорияларында бекітілетін моральдық-

психологиялық сапалар; 

2) ойлар мен әрекеттер руханилығына тән идеялық-эмоциялық жоғарылық, жаңаға, 

жақсыға, үдемелілікке талпынушылық. Руханилықтың бұл компенентіне таусылмайтын 

еркіндік қызығушылығы жатады; 

3) әсемдікті түсіну және сезіну. Әсемдікті табиғат пен мәдениеттің әдемі көріністерінен 

бөлек адамның адамгершілікті ісінен көруге болады; 

4) ар-ұждан, ұятты сезіну, өзінің және қоршаған адамдар алдында өз мінез-құлқы үшін 

адамгершілік жауапкершілігін түсіну; 

5) қайырымдылық, рақымдылық, бірге мазасындану, аяушылық, қамқорлық; 

6) ақыл-ой, білім, ғылым, адамдардың шығармашылыққа ұмтылысы, ақиқатты түсіну; 

7) экологиялық құрамдас [29, 78–79-бб.].  

В.В. Знаков пен Г.В. Залевскийдің [30] редакциялығында жарық көрген еңбекте 

көрсетілгендей, психологиялық зерттеулерде руханилық адамның өзін-өзі дамытуы мен өзін- 

өзі іске асырудың қағидасы, тұлғаны құрылымдаудағы жоғары құндылық сатыларына жүгіну 

ретінде қарастырылады. Адам ақиқат, жақсылық, әсемдік секілді жалпыадамзаттық рухани 

құндылықтарды түсіне және анықтай бастайды. Бұл құндылықтарды мойындау осы 

игіліктерді игеруге дайындықтың қадамы болып табылады. Өз кезегінде бұл өз мінез-құлқын 

ішкі құндылықтық реттеудегі қадам деп есептейміз. 

Негізі педагогикалық білім беру процесінде руханилық шынайы адамгершілік 

құндылықтарын таңдау және өмір салтын осы құндылықтарға сәйкес құру қабілеті ретінде 

анықталады. Берілген түсінік өмір-салтында көрініс табатын қарапайым қимылдар, 

әрекеттер, мінез-құлық нәтижесіндегі рухани деңгейде өзін-өзі жетілдіру мен сана 

шекарасын кеңейтуге бағытталған адамның белсенді әрекеті арқылы ашылады [31]. Бұл 

еңбегінде ғалым руханилықтың келесі компоненттерін айқындайды [31, 35–36-бб.]: тұлғаның 

жаратылыстық белгісі болып табылатын болмыстың жоғары және мәңгі құндылықтарымен 

байланысу; өзін, жақынын, оқушысын, бүкіл адамзатқа, табиғатқа махаббат; танымға 

талпынушылық және оқушыларды танымға қозғау; ұстаздың ұмтылысы және 

тәрбиеленушілердің үйлесімді даму мен өзіндік дамуға түрткі болу. 

Ғалым руханилықтың келесі көрсеткіштерін атап көрсетеді: 

1) мейірімділік, адалдық, ашықтық, жомарттық, мәрттік, батылдық, эмоциялық 

тұрақтылық, ұғыну, еріктік, адамдарға махаббат, аңғарымпаздық, оптимизм, көпшілдік, 

аяушылық білдіру, ұят (ардың дауысы) секілді тұлғалық қасиеттердің болуы; 

2) танымдық процестер сапасының жеткілікті дамуы: ойлау, жады, сөйлеу, назар 

аудару, елестету, қабылдау; 

3) руханилықтың маңызды құрамдасы болып табылатын жасампаз шығармашылық 

әрекетке мұқтаждық; қолайлы шығармашылық көңіл-қүй: шабыт, қызығушылықтардың 

кеңдігі, жұмысқа әуестік, берілгендік, ойдың саралығы, ізденістік белсенділік, қуаныш-

шаттық, бақытты сезіну, дұрыс энергетикалық әлеует; 

4) ішкі еркіндіктің болуы: қорқыныштан еркіндік, қоғам қойған талаптар мен жұмыс 

пен оқудың міндеттерін саналы және ерікті орындау; ішкі дүниені өзгеріссіз қабылдау; 

тәрбиеленушілермен өзара әрекеттер барысындағы жанжалдастық, тәрбиеленушілерге 

айыптаудың болмауы, ішкі мәселелер себептерін өзінен іздеу, табиғат (Құдай) заңдары 

бойынша өмір сүру, адамға қызмет ету; 

5) тәрбиеленушілермен өзара байытылатын, дамытатын өзара әрекеттерде көрінетін 

дұрыс мағына; 

6) жеткілікті ақыл-ой және физикалық еңбекке қабілеттілік; 

7) кәсіби педагогикалық қызметке қызығушылықтың болуы: танымдық және тәрбие 

процестері, пәндік дайындық; 

8) өзі үшін ғана емес, басқалар үшін де өмір сүруге ұмтылыс; 

9) адамға (тәрбиеленушіге), дүниеге, табиғатқа қатынастардың гуманизмі. 

Бұл зерттеуінде автор ұстаз руханилығы дене құштарлығы (қарсы тұру, өзіне 

бағындыру, басқара білу) мен жан талаптары, ынтықтық, бейімдік, ниеттіліктен (жеке 

«Менге» қарсы тұру арқылы маңызды іске ұмтылу) еркіндік дәрежесімен өлшенетіндігін 

айтады. Ұстаздың руханилығы жақсылық пен жамандық, қайырымдылық пен 

немқұрайлылық, ақиқат пен жалған, жеке мен әлеуметтік арасындағы таңдаумен байланысты. 

Өз руханилығының даму дәрежесін педагогтар мен психологтар келесі көрсеткіштердің 

болуы (жоқтығы) арқылы анықтай алатындығын айқындайды: 

- барлық адамзатқа өз махаббатын көрсетудің жоғары мұқтаждығы (жақындарға; 

тәрбиеленушілерге; бөгделерге; сізге қастық жасаған адамдарға; табиғатқа; жануарларға); 

- өзгелер махаббатының өсе түскенін сезінушілік; 

- күлімсіреу, ізгі ниеттіліктің көрінуі; 

- тұрмыстың әрбір мезетіне, тәрбиеленушілер жетістігіне қуана білу қабілеті; 

- табиғат пен адаммен бірлесуден қанағаттанушылық сезімі; 

- тәрбиеленушілерді бағалау мұқтаждығы, ең алдымен олардың дұрыс жақтарын 

байқау, алғыс білдіру, жетістіктері үшін мақтау, өзін-өзі дамытуды алға бастыру; 

- балаларды сол қалпында қабылдау және оларға жақсы қатынаста болу; 

- шиеленіске ықыластың жоқтығы; 

- өзгелердің әрекеттерін талқылау қызығушылығының жоқтығы; 

- өзге адамдарды айыптау қызығушылығының жоқтығы; 

- өз-өзіне жеткіліктілік, сыртқы ахуалдар, адамдардан тәуелсіздік; 

- қорқыныш, өткеннің тәжірибесі немесе өзге адамдардың ақылы негізінде емес, өз 

қағидаларына сәйкес ойлану және әрекет ету қабілеті; 

- айналадағыларды, өз тәрбиеленушілеріңді кешіру ықыласы мен ептілігі; 

- реніш, қызғаныш, қастық көріністерінің, әсіресе тәрбиеленушілерге жоқтығы [31, 

38-б.]. Автордың пайымдауынша, оқу орындарында руханилықтың мұндай түсініктерін 

үйрету білім беруді жандандыруға бірталай дәрежеде ықпал етеді.  

С.П. Штумпфтың [32] пікірінше, руханилық адам өмірі әрекеттерінде мақсаттар, 

мағыналар құрып, шығармашылық міндеттерін қалыптастыруда шексіз мүмкіндіктер 

туындатады. Ол адам санасының табиғатта, бірақ мерзімді түрде жігер мен ерік арқылы 

дамуды талап ететін жоғары психологиялық қабілеті. Бұл үдеріс нәтижесінде сана 

шекарасының кеңеюі және өмірді саналы түрде қабылдау жүзеге асады. 

М.П. Данилкованың пайымдауынша, кез келген мінсіз қоғам адамзаттың үйлесімді 

дамуы мен тәрбиесін құруға тырысқанымен, оның негіздеріне этикалық және рухани іргетас 

қалануы тиіс. Тұлғаның жаңа құндылықтар жүйесін қалыптастыруды анықтайтын негізгі 

фактор ретінде адамның рухани әрекеті, оның адамгершілік идеалдары мен қажеттіліктері 

жатады. Тұлғаның құндылықтар дүниесі оның байланыс мәдениетінің әлемі мен мінез-құлық 

әдеттерінде көрініс табады. Шынайы адами құндылықтарды қалыптастыру адамның рухани 

әрекеті процесі, рухани байлық әлемі көрініс табатын бағалаулардың адамгершілік санасы 

мен мінез-құлқын құруды қамтиды [33]. 

Н.М. Борытконың [34] еңбегінде руханилық ұғымы адамның өмір сүрудегі жоғары 

мағына ізденісіндегі жеке мақсаты мен құндылықтарын асқақтатуға ұмтылыс ретінде 

түсіндіріледі. Оның пайымдауынша, руханилық – бұл мінездің күш-қайраты және 

адамгершілік қағидалары бойынша жүру, бұл адамның өмірде толықтай қалыптасып 

танылуына септігін тигізетін ішкі еріктік арқау. Руханилық адамның динамикалық 

сипаттамасы ретінде олардың ішкі дүниемен өзара әрекеттерін анықтайтын және осы өзара 

әрекеттер нәтижесінде жеке-тұлғалық дамуы қалыптасатын құбылыс. 
 

Қорытынды 

Рухани дүниетаным адамның дүниеге көзқарасынан туындайтын, барлық деңгейдегі 

білім беру мекемелері мен қоршаған орта ықпалында қалыптасқан білім негіздеріне 

сүйенеді. Жоғары білім беру мекемелері барлығын білетін студенттен бұрын сол білгенін 

тәжірибе жүзінде көрсете алатын, қолынан іс келетін, рухани дүниетанымы кең болашақ 

мұғалімді тәрбиелеуге тиіс. Қарап отырсақ, қазіргі жас мамандар берілген тапсырманы тез 

арада бітіріп тастауға тырысады. Әрине, қазіргі заман талабына сай бұл да дұрыс шығар. 

Бірақ, қоғам үшін білімін әрі қарай шығармашылық тұрғыдан жетілдіретін, рухани 

дүниетанымы арқылы рухани көзқарас қалыптастыруға қабілетті болашақ мұғалімдерді 

тәрбиелеу маңызды болмақ. 

Әрине, бір мақала шеңберінде берілген тақырып бойынша барлық көзқарастарды шолу 

мүмкін емес екендігі анық. Дәйектегеніміздей, болашақ мұғалімдердің рухани дүниетанымы 

мен руханилығы адам болмысының әмбебап құндылығы болып табылады. Рухани 

дүниетаным мен руханилық арқылы болашақ мұғалімнің тұлғалық мәні, маңыздылығы, 

тұтастығы мен бірегейлігі көрініс табады. Өзін-өзі дамыту, тұлғалық өзін-өзі кемелдендіру, 

құндылық бағдарлары болашақ мұғалімдердің рухани дүниетанымы мен руханилығының 

деңгейінің көрсеткіші екені даусыз. Сондықтан қазіргі білім беру жүйесінде болашақ 

мұғалімдердің рухани дүниетанымын қалыптастыру мен дамытуда қолайлы педагогикалық 

шарттар жасалуы керек. Өйткені болашақ мұғалімдердің рухани дүниетанымы мен 

руханилығын дамыту олардың кәсіби пайдалылығының жоғарғы көрсеткішін танытумен 

қатар, мектептегі оқушылармен педагогикалық өзара әрекеттер барысындағы тұлғалық-

бағдарлы оқыту қағидаларын қалыптастырады. 

